
Reglur um leikskóla Skagafjarðar 

 

Leikskóli er fyrsta skólastig í skólakerfinu og er fyrir börn undir skólaskyldualdri. Leikskóli annast 
að ósk foreldra uppeldi, umönnun og menntun barna á leikskólaaldri samkvæmt lögum um 
leikskóla nr. 90/2008. Foreldri er í þessum reglum notað yfir þá sem fara með forsjá barns skv. 
barnalögum nr. 76/2003.  

 

1. gr. Skilyrði fyrir leikskóladvöl 

Hægt er að sækja um dvöl fyrir barn um leið og kennitala þess hefur verið skráð. Barn verður að 
vera skráð með lögheimili í Skagafirði til að fá leikskóladvöl, en það getur verið á biðlista þó að 
lögheimili sé skráð annars staðar. 

Hefji barn nám í grunnskóla fellur niður réttur til leikskóladvalar í leikskólum Skagafjarðar.  

Ef lögheimili barns, sem er með leikskólapláss í Skagafirði, er flutt í annað sveitarfélag, missir 
barnið plássið næstu mánaðamót á eftir.  

Heimilt er að gera undanþágu frá skilyrði um lögheimili í Skagafirði skv. gr. 3.3. 

 

2. gr. Opnunartími og vistunartími 

2.1. Opnunartími 

2.1.1. Almennur opnunartími 

Almennur opnunartími leikskólanna Birkilundar og Ársala er frá 7:45 til 16:15 virka daga.  Í 
leikskólanum Tröllaborg er opið frá 8:00 til 16:00 á Hofsósi og frá 7:45 til 16:00 á Hólum. 

Leikskólar í Skagafirði eru lokaðir á aðfangadag, dagana á milli jóla og nýárs og gamlársdag. Fjöldi 
lokunardaga á þessu tímabili hefur ekki áhrif á leikskólagjöld.  

Leikskólar í Skagafirði eru lokaðir vegna sumarleyfa í samtals 24 virka daga í júlí og ágúst ár hvert.  

Leikskólar eru lokaðir vegna skipulags- og námskeiðsdaga sem fram koma í skóladagatali. 
Leikskólagjöld lækka ekki vegna þessa.  

Í leikskólum Skagafjarðar eru valfrjálsir skráningardagar sem eru haustfrí grunnskóla, 
Þorláksmessa, vetrarfrí grunnskóla og dymbilvika. 

 

2.1.2. Sérstök lokunarheimild 

Leikskólastjóri, að höfðu samráði við sviðsstjóra, getur ákveðið að loka vegna veðurs eða annarra 
óviðráðanlegra atburða til að tryggja öryggi og þá skal jafnan farið eftir leiðbeiningum frá 
Almannavörnum. Lokun skv. þessari grein hefur ekki áhrif á leikskólagjöld. Foreldrum skal tilkynnt 
um lokun eins fljótt og unnt er.  

Leikskólastjóri getur ákveðið að loka leikskóla í heild eða að hluta tiltekinn dag eða hluta úr degi 
t.d. ef: 

a. ekkert barn er skráð í vistun eða boðuð hafa verið forföll fyrir öll börn sem eru skráð í 
vistun. 

b. öll börn hafa verið sótt fyrir lok vistunartíma. 

Sviðsstjóri getur ákveðið að loka leikskóla vegna ófyrirséðra aðstæðna. Foreldrum skal tilkynnt 
um lokun eins fljótt og unnt er.  

Lokun skv. þessari grein hefur ekki áhrif á leikskólagjöld nema annað sé sérstaklega ákveðið.  

 

2.2. Vistunartími 

2.2.1. Almennur vistunartími 

Foreldrar ákveða almennan vistunartíma á tímabilinu frá 07:45 til 16:15 mánudaga til fimmtudaga 
en frá 07:45 til 14:00 á föstudögum. Almennur vistunartími skal að lágmarki vera 4 klst á dag.  

Skráning á almennum vistunartíma eða breyting á almennum vistunartíma skal gerð fyrir 15. hvers 
mánaðar og taka gildi 1. dag næsta mánaðar.  

Fjárhæð tímagjalds fyrir almenna vistun er skv. gjaldskrá og tekur mið af því hvenær dags vistun 
er: 

a. 07:45-08:00 mánudaga til föstudaga. 
b. 08:00-16:00 mánudaga til fimmtudaga og 08:00-14:00 á föstudögum. 
c. 16:00-16:15 mánudaga til fimmtudaga. 

 

2.2.2. Viðbótarvistun 

Foreldrar geta skráð börn í viðbótarvistun á valfrjálsum skráningardögum, skv. leiðbeiningum 
leikskólastjórnenda. Skráningu lýkur fjórum vikum fyrir skráningardag og er bindandi. 

Foreldrar geta skráð barn í viðbótarvistun á föstudögum frá kl. 14:00-16:15. Skráningu lýkur kl. 
23:59 á fimmtudegi rúmri viku fyrir viðbótarvistun og er skráning bindandi.  

Sérstakt gjald er innheimt fyrir viðbótarvistun.  

 

2.2.3. Viðbótar sumarfrí 

Foreldrar geta sótt um auka sumarfrísvikur fyrir börn sín, að lágmarki viku í senn frá byrjun júní 
fram að sumarlokun. Umsókn um viðbótar sumarfrí þarf að berast leikskólastjóra fyrir 1. apríl ár 
hvert.  

2.3. Skóladagatal 

Leikskólastjóri gefur út skóladagatal árlega, að fenginni umsögn foreldraráðs. Tillögur að 
skóladagatali skulu lagðar fyrir fræðslunefnd til staðfestingar áður en það er birt á heimasíðu 
leikskólanna. Í skóladagatali skal tilgreina hvaða daga leikskólinn er lokaður, valfrjálsa 
skráningardaga o.fl.  

 

3. Umsókn og meðferð umsókna 

3.1. Almennt um umsóknir og meðferð þeirra 

Sótt er um leikskóladvöl í gegnum Íbúagátt Skagafjarðar. Nauðsynlegt er að fylla út 
umsóknareyðublaðið eins nákvæmlega og hægt er. Í umsókn skal koma fram nafn, kennitala, 
heimilisfang, lögheimili, netföng og símanúmer foreldra/forráðamanna og næsta aðstandanda 
sem og ósk um dvalartíma. Foreldrar fá staðfestingu á að umsókn hafi verið móttekin með 
sérstöku umsóknarnúmeri sem birtist í Íbúagáttinni. 

Stefnt er að því að bjóða upp á leikskólanám fyrir börn sem náð hafa 12 mánaða aldri ef aðstæður 
og pláss leyfa í viðkomandi leikskóla. Í undantekningartilvikum getur fræðslunefnd heimilað að 
börnum yngri en 12 mánaða sé veitt leikskóladvöl. Sviðsstjóri fjölskyldusviðs, í samráði við 
skólastjóra viðkomandi skóla, leggur mat á umsóknir þar að lútandi og leggur þær fyrir 
fræðslunefnd. Afgreiðslu fræðslunefndar skal bóka í trúnaðarbók. 

 

3.2. Umsókn um flutning milli leikskóla innan Skagafjarðar 

Foreldrar geta sótt um flutning milli leikskóla innan Skagafjarðar. Sækja skal um leikskóladvöl í 
nýjum leikskóla í gegnum Íbúagátt Skagafjarðar, líkt og kemur fram í gr. 3.1. 

 

3.3. Umsókn um leikskóladvöl í Skagafirði (lögheimili í öðru sveitarfélagi) 

Fjölskyldur sem eiga lögheimili í öðru sveitarfélagi á Íslandi en dvelja tímabundið, af sérstökum 
ástæðum í Skagafirði, geta sótt um leikskóladvöl í Skagafirði. Í þeim tilvikum skal samþykki 
lögheimilissveitarfélags um að greiða Skagafirði hlut sveitarfélagsins í leikskólakostnaði liggja 
fyrir áður en leikskóladvöl hefst. Umsóknir skv. þessari grein skulu sendar á netfangið 
skagafjordur@skagafjordur.is ásamt staðfestingu lögheimilissveitarfélags um samþykki greiðslu.  

Ef lögheimili barns, sem er með leikskólapláss í Skagafirði, er flutt í annað sveitarfélag, missir 
barnið plássið næstu mánaðamót á eftir. Hægt er að halda plássinu að undangenginni umsókn 
um leikskóladvöl utan lögheimilissveitarfélags ef samþykki lögheimilissveitarfélags liggur fyirr um 
greiðslu sveitarfélagshluta leikskólagjaldanna í að hámarki 6 mánuði.  

 

Umsókn um leikskóladvöl utan Skagafjarðar (lögheimili í Skagafirði) 

Leikskólabörn skulu að jafnaði sækja leikskola í því sveitarfélagi sem þau eiga lögheimili. 

Fræðsluþjónusta Skagafjarðar afgreiðir umsóknir um leikskóladvöl utan lögheimilissveitarfélags. 
Sótt er um með tölvupósti á skagafjordur@skagafjordur.is. Við meðferð umsókna skal farið eftir 
ákvæðum laga um leikskóla nr. 90/2008 og stjórnsýslulaga nr. 37/1993. Í umsókn þarf að tilgreina 
ástæður þess að óskað er eftir leikskóladvöl utan sveitarfélags og fylgja þarf rökstuðningur fyrir 
umsókninni.  

4. gr. Úthlutunarreglur 

4.1. Almennar úthlutunarreglur 

Almenn úthlutun leikskólaplássa fer fram miðað við neðangreindar forsendur:  

a. Leikskólaplássum er úthlutað eftir aldursröð, dagsetning umsóknar gildir ef börn eru 
á sama aldri (eiga sama afmælisdag), börn í forgangi geta haft áhrif á úthlutun, sjá gr. 
4.2. 

b. Þegar leikskólaplássum er úthlutað þarf ávallt að taka tillit til aðstæðna í leikskólunum 
s.s. samsetningu barnahóps, rýmis, starfsmannamála og fleira. 

 

4.2.  Sérstakur forgangur 

Sækja má um forgang í leikskóla í Skagafirði vegna neðangreindra atriða. Leikskólastjóri metur 
umsóknir um forgang í samráði við sviðsstjóra fjölskyldusviðs:  

a. Fatlaðra barna, barna með skilgreind frávik í þroska eða langveikra barna.  
b. Barna sem búa við erfiðleika í félagslegu tilliti vegna:  

i. Barnaverndarmála. Hér þarf vottorð frá félagsmálayfirvöldum að fylgja 
umsókn  

ii. Alvarlegra veikinda, alvarlegrar fötlunar eða alvarlegra félagslegra erfiðleika 
hjá fjölskyldumeðlimum barns. Hér þarf vottorð frá lækni eða opinberum 
aðilum að fylgja umsókn.  

iii. Börn foreldra undir lögaldri (18 ára).  
iv. Börn einstæðra foreldra, skila þarf inn staðfestingu frá sýslumanni. v. Fjölbura, 

þ.e. fleiri barna en tvíbura.  
c. Barna starfsmanna leikskóla eftir nánari verklagsreglum þar að lútandi. 

Þó forgangur sé samþykktur er ekki víst að leikskóladvöl geti byrjað strax. Leikskóladvöl barns 
með samþykktan forgang hefst í fyrsta lagi við tólf mánaða aldur nema í sérstökum 
undantekningartilvikum. 
 

5. Úthlutun leikskólaplássa og uppsögn á dvalarsamningi 

Þegar barn á biðlista hefur fengið inngöngu í leikskóla er foreldrum/forráðamönnum svarað í 
rafrænu bréfi. Foreldrar/forráðamenn þurfa að staðfesta leikskóladvölina innan 14 daga frá því að 
boð berast. Hafi staðfesting frá foreldrum/forráðamönnum ekki borist innan tilskilins frests er 
barnið tekið af biðlista og öðru barni boðið plássið. 

Ef foreldri/forráðamaður barns þiggur ekki boð um leikskóladvöl við úthlutun, fær umsóknin nýja 
dagsetningu nema ef samið er um að barnið hefji dvöl í leikskólanum á öðrum tíma. 

Áður en leikskóladvöl barns hefst skal leikskólastjóri ganga úr skugga um að lögheimili barns sé 
sannarlega í sveitarfélaginu. Við upphaf leikskólagöngu skrifa foreldrar/forráðamenn undir 
skólasamning sem meðal annars kveður á um dvalartíma og aðrar reglur varðandi leikskóladvöl. 
Skólasamningurinn tekur mið af reglum leikskólans og með undirritun sinni staðfesta 
foreldrar/forráðamenn að þeir hafi kynnt sér starf leikskólans, gjaldskrá og reglur þessar. 

Heimilt er að segja barni upp plássi, ef nýting fer niður fyrir 60% tvo mánuði í röð, án þess að gildar 
ástæður séu fyrir því, s.s. veikindi og/eða tímabundnar fjarvistir frá sveitarfélaginu. 

Uppsagnarfrestur á leikskólaplássi í leikskólum Skagafjarðar er einn mánuður og miðast við 1. 
eða 15. hvers mánaðar. Uppsögn dvalarsamnings skal í öllum tilfellum vera skrifleg og skilast til 
leikskólastjóra.  
 

6. Gjaldtaka 

6.1. Leikskólagjöld 

Foreldrar greiða leikskólagjald sem skiptist í dvalargjald og fæðisgjald. Dvalargjald er greitt 
samkvæmt dvalartíma barns, sbr. gr. 2.2., 2.3. og 2.4.  

Fæðisgjald er greitt fyrir allar máltíðir sem boðið er upp á á vistunartíma barns.  

Gjald fyrir dvöl umfram umsaminn dvalartíma er innheimt samkvæmt gjaldskrá.  

Leikskólagjöld eru ekki innheimt þann tíma sem leikskólinn er lokaður vegna sumarleyfis. 
Fjárhæð leikskólagjalda fer eftir gjaldskrá Skagafjarðar eins og hún er birt á heimasíðunni 
www.skagafjordur.is.  

Ef barn fer í leyfi á öðrum tíma en sumarleyfistíma sbr. gr. 2.2.3. falla leikskólagjöld ekki niður.  

Foreldrar þurfa að segja upp dvalarsamningi skv. 5. gr.  

Upplýsingar um viðbótarniðurgreiðslur og innheimtu má finna í gjaldskrá leikskóla í Skagafirði á 
heimasíðunni www.skagafjordur.is.  

 

7. Gildistaka 

Reglurnar voru samþykktar á fundi fræðslunefndar þann xx.xx.xxxx og í sveitarstjórn þann 
xx.xx.xxxx og taka gildi 10. ágúst 2026 

http://www.skagafjordur.is/
http://www.skagafjordur.is/

